                                                            Аңлатма язуы

              Балалар  катнашындагы юл һәлакәтләре мәсьәләсе җәмгыятебездә һәрчак актуаль урын биләде. Кызганычка каршы, бу бүген дә шулай.   Шуңа балаларны кече яшьтән үк юл йөрү кагыйдәләренә өйрәтү белем һәм тәрбия бирү учреждениеләрендә төп максатларның берсе булып тора. Балаларны өйрәтүдә беренчел максат итеп,  психологик-физиологик сыйфатларны  үстерүне, транспорт культурасын формалаштыруны куярга кирәк. Соңгы елларда юлларда автотранспорт йөрешенең үсеше күп тапкырлар  артуын исәпкә алсак, югарыда әйтелгәннәр тагын да мөһим санала.

            Безнең  мәктәптә балаларга юл йөрү кагыйдәләрен өйрәтү буенча күпкырлы эш алып барыла.  Балалар һәм әти-әниләр катнашында төрле уеннар, дәрес-чаралар үткәрелә.

          Юл йөрү кагыйдәләренә багышланган чараларда еш кына район  ЮХИДИ бүлегеннән дә вәкилләр катнашып, юлда үз-үзеңне дөрес тоту кагыйдәләрен аңлаталар, төрле бәйгеләр уздыралар. Балалар әкияти инсценировкаларда юлда үз-үзеңне тоту кагыйдәләрен үзләштерү буенча белемнәрен күрсәтәләр, бүләкләр алалар. Киләчәктә дә бу эшне дәвам итеп, балаларыбызда  юлда йөрү культурасын үстерү буенча эшчәнлекне дәвам итәчәкбез..

               I сыйныф укучылары өчен “Мин – җәяүле” дигән 

темага дәрес планы һәм конспекты.

Дәрес темасы:  “Мин – җәяүле”

Дәреснең максатлары:

өйрәтү – укучыларны урам һәм юллар турында төшенчәләр белән таныштыру.

үстерешле – күзәтүчәнлек, игътибарлыкны үстерү, урамдагы һәм юллардагы күренешләрне дөрес аңлауларын үстерү.

тәрбияви – урамнарда һәм юлларда үз-үзеңне дөрес тоту культурасы формалаштыру.

Дәреснең тибы:                     яңа материал өйрәнү

Дәрес төре:                           хикәя – дәрес

Методлар:                             монологик һәм дидактик сөйләм

Материал һәм дидактик җиһаз:

“Юл һәм аның өлешләре” дигән рәсем, “Урамда һәм юлда йөрү кагыйдәләренә” багышланган таблицалар, карточкалар, укучыларның яраткан әкият геройлары, юл билгеләре, светофор макеты.

Дәрес планы:

1. Балаларны дәрескә оештыру. Психологик уңай халәт тудыру.
Дәреснең темасы һәм максатлары белән таныштыру.

2. Өй эшен тикшерү:

а) Нәрсә ул урам? Юл?

б) Нәрсә ул тротуар?

в) Кемнәрне җәяүлеләр дип атыйлар?

3. Өйрәнелә торган тема буенча кирәк була торган күнекмәләрне актуальләштерү.

4. Яңа теманы аңлату:

а) җәяүлеләр дигән төшенчә белән таныштыру;

б) урам һәм аның өлешләре;

в) светофор турында өйрәнгән шигырьне  искә төшерү;

г) җәяүлеләр нинди юл кагыйдәләрен белергә тиешлеген аңлату.

5. Өйрәнелгән материалны ныгыту:

Тема буенча укучыларга сораулар куела һәм җаваплар алына. Практика  рәвешендә ныгыту әкият геройлары ярдәмендә алып барыла. Уеннар белән ныгытыла.

6. Дәресне йомгаклау.

Балаларга геройларның фикерләрен җиткезелә, аларның белемнәрен бәяли, мактау сүзләре әйтә.

7. Өйгә эш бирү: 1) Дәрестә өйрәнгәннәрне матур итеп әти-әниләргә сөйләп бирергә. 2) Светофор турында табышмаклар уйларга.

                                            Дәрес барышы:
1. Укытучы:

Укучылар! Бүген безнең дәреснең темасы “Мин – җәяүле” дип атала. Без башта үткәннәрне кабатларбыз. Аның өчен безгә шәһәргә экскурсиягә барсак әйбәтрәк булыр. Шәһәргә бару өчен нинди транспорт сайларбыз?  Мин  табышмак әйтәм, ә сез җавабын табарга тырышыгыз.
“Асфальт өстеннән өй чаба, эче тулы бала-чага”. Нәрсә ул? (автобус). Димәк менә шушы автобуска утырып шәһәргә барабыз. (тактага автобус рәсеме куела). Ләкин кондуктор автобуска билетсыз утыртмый.  Хәзер һәркайсыбыз билет алыр.Һәр билетка сораулар язылган. Шул сорауга җавап биргән укучы автобуска керә бара.

2.  Билетларда сораулар:

1. Нәрсә ул урам?

2. Ул нинди өлешләрдән тора?

3. Урамнар нинди була?

4. Кайсы  урамны аркылы чыгуы җиңел, киңнеме яки тарнымы?

5. Ни  өчен урам аша чыкканда ашыгырга ярамый?

6. Урам аша чыкканда башта кайсы якка карарга кирәк?

7. Кара-каршы килә торган машиналар ни өчен сугылмый?

Укучылар җавап бирәләр һәм автобуска утыралар. Автобус кузгалып китә.

3. Барганда юл буендагы билгеләргә игътибар итәләр (тактага берничә билге эленә).

Менә автобус шәһәргә дә килеп җитте. Шәһәрдә безне Кызыл Калфак каршы ала. Ул безгә җәяүлеләр турында күбрәк белергә ярдәм итәр.

4. Кызыл Калфак урам макетын күрсәтә һәм сораулар бирә һәм укытучы ярдәмендә аңлатыла.

а) Шәһәрдә җәяүлеләр йөри торган юл ничек дип атала?

б) Тротуардан барганда син кайсы яктан барырга тиеш һәм бу ни өчен кирәк?

в) Тротуарда яки урамда балаларга уйнарга ярыймы?

г) Балалар кайда уйнарга тиеш?

д) Ни өчен тротуар биегрәк ясалган?

Укытучы:

- Сез күп сорауларга җавап бирдегез, әйдәгез ял итеп алабыз.

Физкультминут.

Укучылар ике рәткә тезелеп басалар һәм кара-каршы хәрәкәт итәләр. Дөрес яктан баруга игътибар итәләр.

Ә хәзер Кызыл Калфак  тагын бер уен- “Ялгышны тап” уены уйната. Ул укучыларга төрле рәсемнәр тарата һәм андагы ялгышларны табарга куша. Укучылар бу ялгышларны  табалар һәм ни өчен болай ярамый икәнен әйтәләр. 

Кызыл Калфак  һәр укучыга конверт бирә. Конвертта кызыл, яшел, сары түгәрәкләр.

Укытучы: -- Кузгалма!- ди нинди күз? (укучылар кызыл түгәрәк күрсәтәләр).

- Сабыр! – дия нинди күз? (укучылар сары түгәрәкне күрсәтәләр).

- Ярый! – дия нинди күз? (укучылар яшел түгәрәкне күрсәтәләр).

Тактага кызыл, сары, яшел түгәрәкләр куела.

Укучыларга табышмак әйтелә:

                             Селкенми дә, кычкырмый да.

Тыныч кына тик тора.

Машина һәм кешеләрне

Дөрес юлларга бора. (светофор)

 Укытучы светофорның нинди урыннарга һәм ни өчен куелуын аңлата.

Укытучы:

- Ә хәзер. Укучылар, алга таба барабыз һәм җәяүлеләр нинди Юл кагыйдәләрен белергә тиешлеген аңларбыз.

Юл буйлап барганда безгә Белмәмеш очрады (тактага Белмәмеш рәсеме куела). Ул юл билгеләрен урыннарына куялмыйча газаплана. Әйдәгез, Белмәмешкә ярдәм итәбез. Тактада юл билгеләре куелган. Шуларның тиешлесен сайлап алырга һәм урыннарына куярга кирәк.

1. Ашханә, кафе янында нинди билге куябыз?

2. Мәктәп, балалар бакчасы янында ?

3. Җәяүлеләр юл Аша чыга торган урынны аңлата торган билгене кая куябыз?

4. Алда юл чаты барлыгын кисәтә торган билгене?

Бик әйбәт укучылар, менә без Белмәмешкә дә ярдәм иттек. Белмәмеш сездән, укучылар, тагын бер тапкыр ярдәм итүегезне сорый. Аның табышмакларга җавапны беләсе килә. 

Түбәндәге табышмаклар нәрсәне аңлата. Әйтеп бирегез әле Белмәмешкә.

1. Җәен, кышын, яз, көзен,

Иртән, кичен, көндезен,

Ача, йома өч күзен,

Телсез әйтәдер сүзен, --

Бик тиз аңлыйлар үзен.

2. Чат саен басып тора

Барсын да җайлап тора.

Җәяүлеләр чыкканда

                           Машина туктап тора
                Укытучы: Бу табышмаклар нәрсә турында? (Светофор турында).

Светофор:

Урамнарны күзәтәм,

Узганнарны кисәтәм.

Янып тора өч күзем, 

Күреп торам ич үзем, 

Әйтеп торам өч сүзем:

         -Кузгалма! – ди кызыл күз.

        -Сабыр! – дия сары күз.

        -Ярый! – дия яшел күз.

 Светофор уены.Балалар, парлашып, түгәрәккә басалар. Бию көенә түгәрәк буенча бииләр. Уртадагы бала (“светофор”) “Яшел” дисә, “Кызыл” дисә,туктыйлар,“Сары” дисә,бер-берләре белән парлашалар. Кем так кала, шул уртадагы светофор була.

Укытучы. Тагын берничә табышмакка җавап биреп карыйк әле.

               1.Аяклары түгәрәк,

Куышалар тәгәрәп.,

Үзем утырам, үзем чабам

Теләсә кая табан. (Велосипед)

2.Барам, барам, очы юк. (Юл)

3.Бер аякта үзе, 

Маңгаенда өч күзе.(Светофор)

4.Ике аяклы үгез,

Маңгаенда - куш мөгез.(Мотоцикл)

5.Иснәми ул печәнне,

Капмый да ул саламны.

Үзе бара өстерәп,

Күп төрәнле сабанны.(Трактор)

6.Нинди гаҗәп бер өй бу?

Һәр ягы тәрәзәле.

Аягында – резина,

Бар ашаганы – бензин.(Автобус
           Йомгаклау.

Менә безнең экскурсиябез ахырына якынлашты. Бүгенге дәрестә барыгыз да бик тырыштыгыз, дөрес җаваплар бирдегез. Кызыл Калфак белән Белмәмеш сезнең җавапларыгыздан канәгать булып калалар.

Өйгә эш:

Балалар, өйдә светофор, җәяүлеләр турында табышмаклар уйлап килегез. Дәрестә өйрәнгәннәрегезне әти-әниләрегезгә сөйләгез.

